
XEBATA SÊMEHÎ YA BUROYA KURDÎ

Ji Îlon heta Teşrîn 2003

MUZÎK Û STRANÊN KURDÎ

26 û 27 Îlon 2003 : muzîkvan Semîr Elî, bi hogiriya koma muzîkê ya Buroya Kurdî, du roj bernameyeke muzîk û stranên kurdî li navenda çandî ya flamanî De Markten pêşkêş kir. Ev yek di çarçeva fêstîvaleke sê rojan a bi navê “Revue”, ku 15 komên cihê beşdarî wê bûn, de.

KONFÊRANS : Kurdzanî li Yekîtiya Sovyêtî ya Berê (15 û 16)

05 Çirî 2003 : Li Mosko (1). Piştî kutahkirina (qedandin) rêzeyên li ser kurdzaniyê li Erîvan û Lênîngradê, dîrokzan Wezîrê Eşo vê carê li ser lêkolînên ku ji aliyê Navenda Lêgerînên Kurdî li Mosko hatine pêk anîn peyivî : Di dema Imparatoriya Rûsî de û piştre di ya Yekîtiya Sovyêtî de, toreya (ûrf û adet) kurzaniyê pirr xurt bû. Lê, di destpêka salên 90 de, dema ku Yekîtiya Sovyêtî hilweşiya, kurdzanî şelpeyeke (darbe) gelek xurt, ji sedema nebûna pere û reva kurdzanan derveyî welêt, xwar. 

Di 1994 de, kurdzanan civîna xwe ya yekemîn li Mosko pêk anî û tê de biryar stend ku Navenda Lêgerînên Kurdî vekin. Wan Şakirê Xudo Mihoyî weka serok hilbijart. Heta nuha, vê navendê nêzîkî 15 pirtûk û lêgerînên girîng li ser dîrok, wêje (edebiyat) û zimanê kurdî weşandin. Ew nemaze baldariya xwe dide lêkolînên li ser ziman û zaravên kurdî. Weşandina ferhengeke kurdî-rûsî ji aliyê kurdzanê navdar Hovsêp Orbêlî û pirtûka Banû Jênya Vassîliyêva li ser jiyan û berhemên dirokzanê mezin ê sedsala XVImîn, Şeref Xanê Bedlîsî, girîng e. Di 1999 de, navendê pirtûkeke tevane, bi sernivîsa “Dîroka Kurdistan”, weşand. 

30 Teşrîn 2003 : Li Mosko (2). Pêşkêşkirina beşa yekemîn a pirtûka tevane, Dîroka Kurdistan”, ku me li jor got : Ji sedsala 7mîn heta ya 10mîn piştî zabûna Isa, Ereban şerrê Kurdan kir ji bo ku wan bikim misilman. Şerr li Nehavend, Xulan, Tikrit, Dînawar, Mûsil, Cezîre … bûn. Bi saya vê liberxwedanê, êlên (eşîr) kurdî damezranên xwe yên serbixwe, heta piştî islamkirina wan jî, hunda ne kirin. Ereban vê serxwebûnê pejirand (qebûl kir), ji bo ku ji bo wan tiştê herî girîng islamkirina Kurdan bû. 

PÊŞANGEHEKE WÊNEKÊŞIYÊ LI PARLEMENTA EWROPAYÊ

Ji 6 heta 10 Çirî 2003 : Buroya Kurdî berhemên wênekêşê (ressam) kurd Kîto li Parlementa Ewropî, li Bruksêlê, di bin patronaja Banû Anne Van Lancker, parlementera ewropî, de pêk anî. Di  vekirinê de, Banû Van Lancker li ser tevayiya xebata Kîto peyivî. Metnekî bi sê zimanan, fransî, hollandî û ingilîzî, li ser jiyan û berhemên hundermend ji beşdaran re hat pêşkêş kirin. Û koktêleke ku tê de meya (şerab) kurdî hebû hat dayîn. 

HEVOTINA WELATVANIYÊ : Dayîna mafê hilbijartinê ji biyaniyên ku ne ji Yekîtiya Ewropî ne hîn jî pêwîst e ?

30 Çirî 2003 : François Sant’Angelo, huqûqzanê Navenda ji bo Wekheviya Bextan û Têkoşîna li dijî Nijadparêziyê, li ser pirsa giran a mafê hilbijartinê ji biyaniyên ku ne ji Yekîtiya Ewropî ne peyivî. Mafê hilbijartina bi piraniya sade di Zagona (qanûn) Bingehî ya beljîkî û di Daxuyaniya Hukûmetê de de hatiye nivîsîn. Îcar çima ewqas li ser wî tê figtûgo kirin ?

Ji bo ku, careke din, ev pirs jî dibe pirseke civatî (Flaman û Walon). Ew nemaze partiya lîbêral a flamandî, VLD, ye ku li dijî vî mafî ye, ji bo ku ew dibêje ku, li gora vekolînekê, Flaman li dijî wî ne û ku eger mavê hilbijartinê ji biyaniyên ku ne ji Yekîtiya Ewropî ne re bê dayîn ewê Flaman dengên xwe bêtir bidin partiya nijadparêz a flamanî, Vlaams Blok.

Sedemeke din jî tê derxistin : Beljîkîbûn. Li gora dijberên vê zagonê, divê ku meriv bibe beljîkî ji bo ku bipeyitîne (isbat bike) ku ew ketiye nav civakê (entêgrê). Lê yên ku vî mafî diparêzin dibêjin ku divê ku meriv wî girênede beljîkîbûnê û divê ku meriv li bendê nemîne ku xelk bibe Beljîkî ji bo ku bipeyitîne ku ew “entêgrê” bûye. Ji bo wan, dayîna mafê hilbijartinê ewê entêgrasyonê zûtir bike.

DÎLANÊN KURDÎ

08 Teşrîn 2003 : Rêxistina Capriool, ku pirspora dîlanên kevn e, koma dîlanan a Buroya Kurdî, Nergiz, vexwend (dawet kir) şeveke bi rûmet li Gravensteen, keleya  çaxên navîn a mîrên Flandr, li Bajarê Gent. Dîlanên kevn ên sarayan ên ewropî û yên rojhilatî : tirkî, ermenî, erebî … jî hatin pêşkêş kirin. 

XEBATA NIVÎSKAR CEMÎL ŞAKELÎ (AMANC)

25 Îlon 2003 : Nivîskarê pirtûkên ji bo zarokan, Cemîl Şakelî (navê wî yê kurdî Amanc e), pirtûka xwe ya 4mîn, bi zimanê hollandî, Dansen met de maan (Bi hîvê re dîlan kirin), weşand. Weşanxana Davidsfonds/Infodok vê pirtûka gelek helbestî (şairî), ku bi wêneyên André Sollie hatiye xemilandin, pêşkêş kir. Ev şev li pirtûkxana bajarê Leuven, Twee Bronnen (Du kanî), bi beşdarbûna alîkara serokê şaredariyê ji bo çandê, Banû Denise Vandevoort, derbas bû. Piştî pêşkêşkirinê, koktêlek hat dayîn. 

 XEBATA MUZÎKVAN SEMÎR ELÎ

11 Çirî 2003 : Semîr Elî ji aliyê rêxistina Basisbeweging voor democratie in samenleving en kerken (Tevgera bingehî ji bo dêmokrasiyê di jiyana civatî û  dêran de” hat vexwendin ku li bajarê Aalst, bi hinceta cêjna 7mîn a vê rêxistinê, li tenbûrê bixe û bistirê.

ENCAMA XEBATA BUROYA KURDÎ DI 2003 DE

Xebata rojane ji 1996 de : Fêrên zimanên cihê ji bo netewahiyên cihê, alîkariya civakî, pirtûkxane û mêdyatêk, sekretarya, pêwendî, beşdarbûna konfêrans, zanecivîn … li ser derhatîbûn û mafên mirov. 

Gihandinên hunerî ji netewahiyên cihê re :
· Di heftê de carekê :  Fêrên muzîk û stranên kurdî

                           Fêrên wênekêşiyê

· Her 15 rojan          :  Fêrên dîlanên kurdî

Xebata nerojane :

· Konfêrans : 1

· Fîlm : 1

· Pêşangeh : 1

· Şevên dîlanan : 1

· Şevên muzîk û stranan : 1

· Cêjn : 2

· Xwarinên kurdî : 1

· Hevotina welatvaniyê : 5

· Hevpeyvîn : 3

Weşan : 4 hejmarên bultena sêmehî ya agahdariyê, bi kurdî, fransî û hollandî.

NÛÇE JI KURDISTANÊ

Ji Îlon heta Teşrîn 2003

KURDISTANA TIRKIYÊ

KADEK (PKK) BI JI NUH DE DESTPÊKIRINA ŞERR DITIRSÎNE 

Di 4 Îlon 2003 de, birayê Abdullah Öcalan, Osman Öcalan, ji çiyayê Qendîlê, li Kurdistana Iraqê,ku ew tê de tevî 5.000 şerkerên çekdar dimîne, da zanîn ku divê ku Tirkiye li ser “nexşeyeke rê” giftûbêjan bike “ji bo çaredîtina pirsa kurdî bi aşîtî : agirbirrîneke dualiyî, guhastina birayê wî Abdullah Öcalan zîndaneke din, fesxkirina parêzerên gund”. Eger na, ewê partiya wî ji nuh de şerrê çekdarî bike, lê vê carê ne bi awakî klassîk, lê bi êrîşên li bajarên cihê, li derveyî Tirkiyê jî. Wî maweyeke (muddet) sê mehan da Tirkiyê ku ew li ser vê yekê bîr bike (bifikire).

ENCAMA PELIXANDINA MAFÊN MIROV DI TEBAX 2003 DE

Di 11 Îlon 2003 de, Rêxistina Mafên Mirov li Tirkiyê, şaxa Diyarbekirê, encama pelixandina mafên mirov li parêzgariya (wilayet) Diyarbekirê di Tebax 2003 de weşand.

Rêxistinê rastand ku ev pelixandinên meha Tebaxê tenê ji encama tevayiya sala 2002 mezintir e !  Di sala 2000 de wê 14 mirî qeyd kiri bûn, lê di Tebax 2003 de tenê 17 mirî hebûn. Ev encam ev e :

Qurbanên şerr : 17 mirî û 4 birîndar

Kuştinên nezelal û yên nezagonî : 9 mirî û 7 birîndar

Qurbanên lexman : 2 birîndar

Kesên di bin çav de : 58

Kesên êşkencekirî : 9

Weşanên qedexekirî yan girtî : 1

Xwepêşandanên (meşîn) çandî yên qedexekirî : 1

TIRKIYE DIXWAZE KU LEŞKERÊ XWE BIŞÎNE KURDISTANA IRAQÊ

Di 19 Îlon 2003 de, serokên sîvîl û leşkerî yên tirk civiyan ji bo giftûbêjkirina şandina mumkun bo Iraqê ya hêzeke dabînkirina (te’mînkirin) aşîtiyê. Li gel xwestina mezin a leşker û ya hukûmeta tirkî, parlementerên dijberiyê (muxalefet) li dijî vê yekê ne, yên desthilatê (iktidar) jî pê ne bawer in û 6 Tirk ji 10 li dijî ne.

Encumena Katî ya Hukm a Iraqî bi xurtî xwestina Tirkiyê ne pejirand (qebûl ne kir) û got ku ew naxwaze, ne tenê Tirkiye, lê tu welatekî hevsî (cîran) alîkariya leşkerî bide Iraqê. Li hemberî tezyîqeke mezin, nemaze ji aliyê partî û ramana tevane (xelk) ên kurdî, Amerîka û Tirkiye dev ji vê projê berda.

ŞEŞ ENDAMÊN DEHAPÊ HATIN RAGIRTIN

Di 19 Îlon 2003 de, 6 endamên partiya ku bi awakî ne fermî kurdî ye, DEHAP, li Entabê hatin ragirtin, ji bo ku wan li dijî mercên girtina Abdullah Öcalan protêsto kir. Ew bi “alîkarîkirina rêxistineke illêgal” hatin tawanbar kirin (si sûc kirin). Di wê rojê bixwe de, 4 kesên din jî li Dersîmê, ji bo pêkanîna mangirtina (grêv) birçîbûnê li ciyê wê partiyê, ji bo eynî sedemê, hatin ragirtin.

PARLEMENTA EWROPÎ Û DOZA 4 PARLEMENTERÊN DEPÊ YÊN BERÊ

Di 23 Îlon 2003 de, parêzerê parlementera berê ya kurd a partiya DEPê, Leyla Zana, û yê her sê hogirên wê, ji aliyê Encumena Karên Derve û Mafên Mirov a Parlementa Ewropî hat vexwendin (dawet kirin). Ew ji aliyê şandeya (dêlêgasyon) encumena parlementerî ya tevlihev, Yekîtiya Ewropî-Tirkiye, jî hat guhdarî kirin.

Di 2001 de, Dadgeha Ewropî ya Mafên Mirov doza pêşîn a van parlementerên ku di 1994 de ji bo 15 sal zîndan hati bûn mehkûm kirin ne dad (ne adil) dîti bû. Li dawiyê, Dadgeha Ewlehiya Dewletê ya Enqerê di Sibat 2003 de biryar stend ku xwestina parêzeran ku ev parlementer ji nuh de bên mehkeme kirin pejirand, lê xwesina azadkirina wan ne pejirand.

ŞERR DI NAVBERA LEŞKERÊ TIRKÎ Û PKKÊ

Di 23 Îlon 2003 de, leşkerê tirkî da zanîn ku 3 şerkerên PKKê di tevgereke li navçeya Tokatê de hatin kuştin. 

Di 10 Çirî 2003 de, 4 têkoşerên PKKê ji aliyê leşkerê tirkî, di tevgereke erdî û ezmanî de, li çiyayên navçeya Dersîmê, hatin kuştin. 

Di 17 Çirî 2003 de, şerkerekî PKKê di tevgereke nêzîkî Diclê de hat kuştin. Di 15 Çirî de, du şerkerên kurd êrîşî binkeyeke polîs li nêzîkî Diclê kiri bû û polîsekî bi awakî sivik birîndar kiri bû. 

Di 5 Teşrîn 2003 de, 4 şerkerên PKKê di şerrekî bi leşkerê tirkî re de li Almus û Bingolê hatin kuştin.

Di 24 Teşrîn 2003 de, 9 şerkerên PKKê di du roj şerrê bi leşkerê tirkî re de, li parêzgariya Ordu, li kêleka Deryayê Reş, hatin kuştin. Piştî hefteyekê, 14 şerkerên PKKê li parêzgariya Bingolê hatin kuştin.

BERNAVÊN KURDÎ Û TÎPÊN “X”, “W”, “Q” ÊN QEDEXEKIRÎ

Di 24 Îlon 2003 de, hukûmeta tirkî ferman (emr) da desthilatên taxî ku destûr (izn) bidin malbatên kurdî ku bernavên kurdî bidin zarokên xwe, lê wezareta hundirî di belgeya xwe de dibêje ku navên ku tê de tîpên “x, w, q” ên ku di alfabeya tirkî de nîn in, lê ku di kurdî de gelek tên bi kar anîn, nikarin bên bijartin !

Bi ser vê yekê de, di 22 Çirî 2003 de, komeke kurdî ya muzîka rok, “Koma Rewşen”, destûr ji idareya polîs û ji ya ewlehiya (emniyet) Wanê xwest ku affîşên konsêreke xwe belav bike. Lê, wan vê xwestinê ne pejirand, ji sedema tîpê “ş” di gotina Rewşen de !

SEROKÊN DEHAPê JI SEDEMA SEXTEKIRINAN DI HILBIJARTINÊN 2002 DE HATIN MEHKÛM KIRIN

Di 29 Îlon 2003 de, Dadgeha bilind a tirkî mehkûmkirina serokê berê yê DEHAPê, Mehmet Abbasoğlu, û sê serokên din ên berê ji bo 23 meh zîndan, ji sedema “sextekirina belgeyên nimînendîtiyê li welêt ji bo ku karibin namzedan ji bo hilbijartinên 2002 pêşkêş bikin”, rastand. Serokên DEHAPê bi sextekariyê hatin tawanbar kirin, ji bo ku wan iddia kiri bû ku wan di 63 (ji 81) parêzgariyên welêt de xwe pêk anî bû, lê li gora dadmendiya (edalet) tirkî, ew bitenê di 6 parêzgariyan de xwe pêk anî bû. Zagona tirkî dixwaze ku partiyên siyasî 6 meh berê hilbijartinan xwe ji kêmasî ve di nîvê parêzgariyên welêt de pêk bînin, ji bo ku karibin beşdarî hilbijartinan bibin. 

Ji zû de, dedmendiya tirkî dixwaze ku DEHAPê, ji bo “girêdanên bigûman bi serhilên kurd re”, qedexe bike. DEHAP di 1997 de ji aliyê endamên partiyeke din, HADEP, hat pêk anîn, ji bo ku ew wê gavê ditirsiyan ku ev partî ji aliyê Dadgeha Zagona Bingehî bê qedexe kirin, ji sedema “girêdanên organîk” bi PKKê re. DEHAP ji hevbendiya endamên HADEP û du partiyên tirkî yên piçûk pêk hatiye. HADEP beşdar ne bû hilbijartinên 2002, ji tirsa ku di dema hilbijartinan de bê qedexe kirin, lê wê bangî endamên xwe kir ku dengên xwe bidin DEHAPê. Û bi rastî jî, HADEP di Adar 2003 de hat qedexe kirin. Eger em werin DEHAPê, wê bitenê 6,2% ji dengan stendin, ango ji 10% kêmtir. Ji bo ku partiyek li Tirkiyê karibe bikeve parlementê, divê ku ji kêmasî ve 10% ji dengan bistîne. Ji wê gavê de, tezyîq li ser DEHAPê bêtir bûne.

Endamên DEHAPê ku bawer dikin ku ewê ev partî jî bê girtin, partiyeke din a nuh, “Özgür Toplum” (Civata Azad), ava kir !

Di 29 Îlon de, Kommîsoyna Ewropî endîşeya xwe ji bo encamên biryara Dadgeha bilind nîşan da. Jean-Christophe Filori, berdevkê kommîsêrê ewropî ji bo firehkirinê, Günter Verheugen, da zanîn : “Emê li vê biryarê ji nêzîk de binêrin, ji bo ku ew, ne bitenê di vê rewşê de, dikare encamên giran bîne pergala (sîstêm) siyasî li Tirkiyê”. Wî bi ser de jî got : “Kommîsêr pirr hêvî dike ku ev biryar riya rêformên ku Tirkiyê dest pê kirine û ku serokê hukûmetê bi xurtî dewam dike têk nede (xerab neke)”. Û wî got : “Kommîsyon tîne bîran ku hertişt divê bê kirin ji bo ku rêformên ku hatine dest pê kirin bikevin pratîkê”.

JINEKE KURD Û KURÊ WÊ DI BIN ÇAVÊ DE HATIN ÊŞKENCE KIRIN

Cîgira serokê Rêxistina Mafên Mirov li Tirkiyê, (IHD), û avakera Projeya alîkariya huqûqî li dijî êşkenceyên cinsî û êşkencê di dema binçavê de, Banû Eren Keskin, rewşa Banû Fatma Toprak teşhîr kir. Ew jineke cihan a kurd e, ku li ser bingeha bend 125 a zagona cezayî bi “girêdana bi PKKê” re hatiye tawanbar (si sûc) kirin. Ew ji Kanûn 1996 de li zîndanê ye û nikare li ber dadmend (hakim) xuya bibe ji bo ew “bi kurdî dipeyive”. 

Di nameyeke ji Banû Eren Keskin re de, Fatma Toprak dibêje ku dadmend jê re da zanîn : “Ji nuha û şûn de, ez nema bangî te dikim dadgehê. Ji bo ku tu tirkî napeyivî, bû 7 sal e ku tu li dijî me protêsto dikî. Em jî, bi dora xwe, emê li dijî te protêsto bikin û bangî te nakin dadgehê”. Banû Keskin rastand ku Fatma Toprak ji destpêkê de bi wergêrekî (tercuman) re tê dadgehê û ku ew ji helwesta dadmend şaş dimîne, ji bo ku Tirkiye iddia dike ku wê hemî astengên li ser zimanê kurdî, ji bo ketina nav Yekîtiya Ewropî, rakirine.

Li gora rapporên Yekîtiya Bijîjkên (doktor) Tirk, ên Fermana Bijîjkên Stembolê û Weqfa Mafên Mirov li Tirkiyê, Fatma Toprak di 1996 de hati bû ragirtin, ji bo “xebatên siyasî û andambûna mêrê wê li bal PKKê”, û ew, tevî kurê wê ku wê gavê 2,5 salî bû, ji aliyê şaxa antî-têrrorê ya Idara Ewlehiya Stembolê hati bû bin çav kirin. Ew tê de gelek hat êşkence kirin : polîs, piştî êşkencên cinsî, weka xistina copekê di organên wê yên cinsî de, ew tazî dar ve kir. Û, li ber çavên wê, polîs pêlên êlêktrîkî xistin tilliyên kurê wê, piştî ku destên wî bi cixaran şewitandin û ew neçar (mecbûr) kir ku pêwendiyên cinsî bi diya xwe re bike.

Li gora guwahiya (şehadet) Banû Toprak, piştî 14 roj zîndan, polîs zarokê wê bir û ji diya wî re got ku ewê wî bikujin. Piştre, Fatma Toprak hat birin zîndana Gebze û li gel hemî xebatên Eren Keskin, tu agahdarî li ser kurê wê, Azad, ne hat stendin. Li dawiyê, zarok li bal DASS a Bahçelievler hat dîtin û hat birin bal diya wî ya li zîndanê. 

Banû Keskin çû bal prokurorê Komarê yê Fatih. Lê wî ne xwest ku vê dozê dewam bike, piştre wî ew bir ber Dadgeha Cinayî ya Beyoğlu ku biryara dadgeha pêşîn pejirand. Ev doz hat birin ber Dadgeha Ewropî ya Mafên Mirov, ji bo pelixandina bend 3 a Lihevkirina Ewropî ya li ser êşkencê.

Ji 6 meh bêtir de, zîndan napejirîne ku Azadê piçûk biçe seredana diya xwe, bi behana ku belgeyên ku bipeyitînin (isbat bikin) ku ew kurê wê ye kêm in. Ev yek, li gel hemî xebatên ku ji aliyê malbata Fatma Toprak li bal dayirên şaredariyî (ên belediyê) hatin kirin !

405 SERBAZÊN TIRK JI BO STENDINA NAMÛS Û ÊŞKENCEKIRINA JINEKE KURD HATINE LI DÛ KETIN

Di 10 Çirî 2003 de, doza (dawa) 405 serbazên (esker) tirk, ku bi stendina namûsê ya hevrayî û êşkencekirina keçeke kurd hatine tawanbar kirin dest pê kir. Ev jina cuhan ji navçeya Mêrdînê ye û ji aliyê dadgeha Mêrdînê hati bû xistin zîndanê. Doz ji sedemên idarî hat paş de xistin 5 Teşrîn 2003.

Ev jina cuhan a kurd, ku 31 salî ye û ku bi tîpên S.E. yên destpêka navê wê hatiye nasîn, serbazan bi êşkence û sendina namûsê, piştî girêdana çavên wê, tawanbar (bi sûc) kir. Ev yek hişt ku dadgehê li dû 405 serbazên ku wê demê li navçeya Mêrdînê kar dikir bikeve. 

S.E. got ku di her girtineke wê de, di navbera Teşrîn1993 û Adar 1994 de, di demeke şerrên xurt di navbera leşkerê tirkî û PKK de,  ew ji aliyê hêzên paraleşkerî dihat êşkence kirin û namûsê wê dihat stendin. Giliyên wê bi venêrîneke (imtihan) bijîjkî (tibbî) hatin dest nîşan dan (tesbît kirin). Cara dawîn ku ew keti bû destê van serbazan, ew ji dil ve çû bû û bitenê piştî 9 rojan li nexweşxanê hişyar bû !  Li şaredariyê (belediye) tu belgeke cinaî, ku van girtinên li ser hev raveke, li dijî wê nîn e. Piştî boranên (krîz) psîkolojîk ên giran, S.E. tevî malbata xwe li Izmirê jiya. Piştre, penaberiya siyasî li Almanyayê, li Bochumê, stend û ew heta îro li wê derê dijî. Parêzerê (avukat) wê, Reyhan Yalçındağ, da zanîn : “Ji bo me, ev ne dozeke kesî (şexsî) ye. Amanca me ya sereke ew e ku em alîkariya qurbanên pelixandinên mafên mirov bikin ku dadmendiyê bixwazin û, li vê derê, li Tirkiyê, bê ku biçin ber Dadgeha Ewropî ya Mafên Mirov, bigihêjin amancên xwe”. Mîrza Yalçındağ bi ser de jî got ku li Tirkiyê hêzên ewlehiyê tucar bi stendina namûsê nehatine tawanbar kirin, li gel bi dehan dozên ku hatine vekirin. Tuyek ji van 405 tawanbarkirî beşdarî vê dozê ne bû !

DOZA 4 PARLEMENTERÊN BERÊ YÊN DEPê

Di 17 Çirî 2003 de, derketina 8mîn li ber Dadgeha Ewlehiya Dewletê (DGM) ya Enqerê N° 1 : Dadgehê careke din azadkirina parlementerên berê yên kurd ên partiya DEP (piştre bû HADEP û piştre DEHAP), ku ji 1994 de li zîndanê ne û ji bo 15 sal hatine mehkûm kirin : Banû Leyla Zana, Orhan Doğan, Hatip Dicle û Selim Sadak. Dadgehê dozê şûn de xist 21ê Teşrîn 2003. Gelek nêrevanên ku ji wan parlementerên ewropî û tirk û nimînendeyên rêxistinên parastina mafên mirov bûn beşdar bû bûn. 

Di 22 Çirî 2003 de, rojnama tirkî Hürriyetê gotareke mezin di rûpela pêşîn de, ku ji aliyê nûçegihanê wê li Bruksêlê, Zeynel Lule, hati bû nivîsîn, bi sernivîsa “Zana li hemberî KADEK”, weşand. Ew tê de dide zanîn ku Tirkiye bi Yekîtiya Ewropî re giftûbêjan dike ji bo ku navê nuh ê PKKê, KADEK, bê xistin nav lîsta rêxistinên têrrorîst a Yekîtiya Ewropî, û ku li hemberî wê, Tirkiye dosya van 4 parlementeran bi awakî baş pêş de bibe.

21 Teşrîn 2003, rûniştina 9mîn : Doz tê şûn de xistin rûniştina 10mîn, di 16 Çile 2004 de !  Parlementer, ku êdî ji vê dubarekirinê westiyane, li ber Dadgeha Ewropî ya Mafên Mirov gilî kir. Vê dadgehê doza 1mîn mehkûm kiri bû, lê dadgeha tirkî cardin ew dubare kir.   

RÛNIŞTEVANÊN HEKARÎ HATIN LÊ XISTIN Û DI NAV GÛ DE KIŞANDIN

Di 20 Çirî 2003 de, rûniştevanên qezayê Çukurca, yê parêzgariya Hekarî, serî da şaxa Hekarî ya Rêxistina Mafên Mirov (IHD) li Tirkiyê û hêzên taybetî yên serokatiya jandarman bi êşkencekirinê tawanbar kirin. Li gora guwahiyên (şehadet) ku IHDê berhev kirin, ev hêzên taybetî di 18 Çirî de, nêzîkî katjmêr 4 a serê sibê, mala parêzerê gund, Halil Çetin, kontrol kir. Wan ne hişt ku ev zilam û bavê wî cillên xwe li xwe bikin û ew di nav gû de kişandin. Fatma Çetin, 60 salî, piştî ku wan bi dar li sermilê xwe xist ji dil ve çû û hat birin nexweşxanê. Ji tirsan, wê nexwest ku rapporeke bijîjkî (tibbî) bistîne.

Qurbanekî din, Sabri Özer, hat birin beşa lingan a nexweşxana dewletê ya Hekarî ku destûr da wî ku 5 roj kar neke.

Piştî vekolînekê (ankêt), berpirsiyarên IHDê rappora xwe da prokurorê Komarê ku eynî kesê ku destûr da bû kontrolkirina hêzên taybetî ye !

Ji berê, Dadgeha Ewropî ya Mafên Mirov dema ku di 1989 de gundiyên Yeşilyurt, li parêzgariya Cizrê, hati bûn neçar kirin ku gû bixwin, Tirkiye mehkûm kiri bû.

Berê çend mehan, zarokên gundê Hani jî, ku di bin çavê de bûn, hêzên ewlehiyê bi danîna gû li ser ruyê wan tawanbar kiri bûn. 

BORANEKE SIYASÎ DI NAVBERA SWÎSRE Û TIRKIYÊ DE JI SEDEMA CASÛSÎTIYÊ

Di 26 Çirî 2003 de, rojnama swîsrî Le Matin rawestandina seredana wezîra swîsrî ya karên derve, Micheline Calmy-Rey, bo Enqerê da zanîn. Sedema vê yekê “casûsîtîkirin” û tawanbarkirina wê bi girêdanên bi dijberên kurd re ji aliyê Hêzên Dizî yên Tirkî (MIT) ! 

Encumena karên derve ya Parlementa swîsrî û şandeya parlementê biryar stend ku vekolînekê li ser xebata MITê li Swîsrê û li ser kartêkirina (te’sîr) wê li ser merivên siyasî yên swîsrî bike û li rola serok Pascal Couchepin û wezîra dadmendiyê, Ruth Metzler, di vê bûyerê de hûr binêre (tehlîl bike). 

Di 27 Çirî 2003 de, rojnama tirkî Hürriyetê got ku “berpirsiyarên tirk balan dikişînin ku biryara ku li navçeya Jenêvê nijadkujiya ermenî dipejirîne tê de imza Banû Calmy-Rey heye” û “ku weka wezîra swêdî ya karên derve ya ku hat kuştin, Anna Lindh, endama partiya sosyal-dêmokrat, wê xwest ku biçe seredana Diyarbekirê û lihevkirinekê ji bo projeya alîkarîkirina diravî (maddî, malî) ji bo dibistanên bi zimanê kurdî imza bike”.   

PIŞTÎ 9 SAL ZÎNDAN, DADMENDÎ JI 25 KESAN RE GOT KU SEDEMÊN MEHKÛMKIRINA WAN NÎN BÛN !

Piştî biryara Dadgeha Bilind a tirkî di 28 Çirî 2000 de, doza 25 kesên ku, li gora bend 125 a zagona cezayî ya tirkî, bi “tecrubekirina perçekirina axa tirkî ji bo hesabê PKK” hati bûn tawanbar kirin ku û di 1996 de, di dozeke din de, ji bo di navbera 2 sal û 6 meh û hukmê muebbed hati bûn mehkûm kirin, ji nuh de vebû.

9 sal piştî derketina pêşîn, dadgehê dît ku sedemên  van her du tawanbariyan nîn bûn !  Ew di 1994 de bi şewitandina otobusên dewletê û bi avêtina bombên Molotov li ser dibistana pêşîn  Karatoprakê, li taxa Gazi, li qezayê Gaziosmanpaşa, hati bûn tawanbar kirin. Dadgeha Ewlehiya Dewletê ya Stenbolê N° 4 da zanîn ku li ser bingeha biryara Dadgeha Bilind û piştî vekolînekê li bal Idara ewlehiyê, bûyerên ku ew bi wan hati bûn tawanbar kirin ne bû bûn. Parêzerê van kesan da zanîn ku wî serî da Dadgeha Ewropî ya Mafên Mirov, li ser bingeha bend 6 a Lihevkirina ewropî ya mafên mirov a li ser dadmendiyeke adil û bêaliyî (bêteref) û li ser bingeha bend 5/3 a dirêjbûna girtinê.  

Dadgeha bilind a tirkî vê biryarê di sala 2000 de şikandi bû û goti bû ku di vê dosyê de tu belge li ser 6 ji 18 bûyerên ku ev kes bi wan hatine tawanbar kirin nîn e. Cuney Aydınlar, kesê pêşîn ku “bi awakî fermî” di binçavê de hunda bû bû, tevî girtiyên din ku derketi bûn ber Dadgeha Ewlehiya Dewletê (DGM) hati bû girtin. Evên dawîn hergav polîsê siyasî yê tirkî bi kuştina Cuney Aydınlar tawanbar kiri bû. 

SEROKÊ TIRKIYÊ NAPEJIRÎNE KU PÊŞWAZIYA JINÊN SERÎGIRTÎ YÊN ENDAMÊN HUKÛMET Û PARLEMENTÊ BIKE

Di 29 Çirî 2003 de, Tirkiyê bi ayınên (merasîm) mezin sersaliya 80mîn a avabûna xwe pîroz kir. Cara yekemîn di dîroka Tirkiyê de, piraniya parlementerên partiya islamî ya li desthilatê, AKPê, koktêla serokê dewletê, Ahmet Necdet Sezer, bi hinceta vê cêjna neteweyî, boykot kir. Ev yek ji bo ku Mîrza Sezer jinên wan ên sergirtî ne vexwendi bûn (dawet ne kiri bûn). Ev bûyer bû sedema boraneke (krîz) germ li serê dewletê û rexneyên tûj ên çapemeniya lîbêral ku got ku ev yek ne hêjayî welatekî namzedê Yekîtiya Ewropî ye. 

ZAROKÊN KURD QURBANÊN LEXMAN IN

Di 2 Teşrîn 2003 de, 4 zarok, sê keç û yek kurr, ji 7 heta 10 salî, mirin û 7’ên din birîndar bûn, di dema teqîna lexemeke ku di destên wan de bû, li gundekî piçûk ê Uludere, li parêzgariya Şirnexê. Lexm li nêzîkî dibistaneke pêşîn hati bû veşartin. Şirnex, ku li nêzîkî sînorê Kurdistana Iraqê ye, û dora wê di navbera 1984 û 1999 de bû bûn meydana şerrên giran di navbera leşker û PKKê de.

KONFÊRANSEKE WÊJEYÎ BI ZIMANÊ KURDÎ LI DIYARBEKIRÊ

Di 4 Teşrîn 2003 de, serokê şaredariya (belediye) kurdî ya Diyarbekirê, Feridun Çelik, konfêranseke bi zimanî kurdî, ku ji aliyê şaredariya Diyarbekirê, di çarçeva fêstîvaleke wêjeyî (edebî) ya 5 rojan de, hat pêk anîn vekir. Ronakbîrên kurd ên Tirkiye, Îran, Iraq, Sûriye û welatên ewropî beşdarî wê bûn. Ev cara yekemîn e ku bûyereke weha li Tirkiyê nayê qedexe kirin.

HÎNKIRINA ARIZÎ YA ZIMANÊ KURDÎ : DERIYÊ DIBISTANÊ TENG E ! !

Piştî rêformên ku hukûmeta tirkî îlan kirin ji bo ku Tirkiye karibe rojekê bikeve nav Yekîtiya Ewropî, dibistanên arizî (xusûsî) li herderê Kurdistanê vebûn. Lê heta nuha, wan nikariye kar bikin ! Em li jêr çend nimûne (misal) ji acizkirinên idarî yên tirkî nîşan didin :

Di 6 Teşrîn 2003 de, avakerê dibistana arizî a Batmanê, Aydın Ünesi, da zanîn ku li gel qeydbûna 200 Kurd, ew ji Nîsan 2002 de li benda destûra destpêkirina fêran e. Di Çirî 2003 de, mufettişan ev destûr ne da wî, ji bo ku deriyên dibistanê 5 cm teng in !! Çend hefte şûn de, wan sedemeke din derxist : pêpaska (derence) hawarê nîn e !!  Mîrza Aydın Ünesi da zanîn ku ev pêpask heye, lê ku ew di dosya xwestina destûrê de ne hati bû nivîsîn. 

PENABERÊN KURD ÊN TIRKIYÊ JI OSTRALYAYÊ HATIN QEWIRANDIN

Di 6 Teşrîn 2003 de, Kommîsarya Bilind a Rêxistina Neteweyên Yekbûyî ji bo Penaberan (HCR) endîşa xwe li ser çarenûsa (qeder) 14 penaberên kurd ên Tirkiyê ravekir. Ev Kurd gihaşti bûn giravekê li Bakurê Ostralyayê û ji Endonêzyayê hati bûn qewirandin. HCR rastand ku Ostralyayê rûmeta  erkên (wacib) xwe yên navneteweyî ne kirin.

DAWIYA ROJIYÊ LI BRUKSÊLÊ : PARLEMENTERÊN BELJÎKÎ BI FAŞÎSTÊN TIRK RE

Di 10 Teşrîn 2003 de, 14 kesahiyên (şexsiyet) siyasî yên beljîkî (parlementer, nimînendeyên partiyan, berpirsiyarên şaredariyan …) beşdar bûn xwarina dawiya rojiya meha Remezanê ku ji aliyê rêxistina faşîst, Encumena Koordînasyona Beljîkî-Tirkî, li aşxana (rêstoran) tirkî Bergama, li Bruksêlê hat pêk anîn. Piştî xwarinê, Dr Abdulkari Çay, wezîrê berê yê Dewletê yê partiya MHP (partiya faşîst a Gurên Boz), di bin hukûmeta Ecevit de, konfêransek da. Konsulê giştî yê Tirkiyê li Bruksêlê û konsulê bajarê Anversê jî beşdar bûn.

Encumena Koordînasyona Beljîkî-Tirkî di Adar 1996 de ava bû bû û tê de 93 rêxistin, ku ji wan Fêdêrasyona Tirkî li Beljîkayê (Gurên Boz) û Weqfa Islamî ya Tirkî li Beljîkayê (ku girêdayî balyozxana “sefaretxane” Tirkiyê ye), hene.

Ev Koordînasyon bixwe, berê çend mehan, bi hevkariya Rêxistina Bîra Atatürk li Beljîkayê, xwepêşandanek li ber peykera (heykel) nijadkujiya ermenî li şaredariya Ixelles pêk anî bû û xwesti bû ku ev peyker bê rakirin.

ÊRÎŞÊN TÊRRORÎRST LI TIRKIYÊ

Piştî du êrîşên xwînî li Stembolê, ku bûn sedema mirina bi sedan kes, serokwezîrê tirk Tayyip Erdoğan ew bi xurtî mehkûm kirin û têrrorîstên ku ji derve hatine tawanbar kirin. Piştre, vekolînkeran çend têrrorîstên ku li Tirkiyê dijîn ragirtin. Hemî kesên ku dîroka vî welatî baş nas dikin dizanin ku hemî hukûmetên tirkî yên dûhev, rengê wan çi be, piştgiriya komên islamî yên fanatîk kir û alîkariya diravî (malî) da wan. Şiddeta islamî di salên 60 de dest pê kiri bû û di salên 90 de gihajti bû radeya (derece) bilindtirîn, bi piştgiriya hêzên leşkerî yên tirkî û hukûmetên cihê. Partiyên “layîk” ên desthilatê gelek caran ev islamî bi kar anîn ji bo ku şerrê rêxistin û ronakbîrên pêşverû yên tirk û kurd bikin û ji bo ku dawî bînin şerrê li dijî PKKê. Bi vî awayî, bi hezaran kes hatin kuştin yan jî “hunda bûn” !

NAVÊ 3mîn Ê PKKê : KONGRA GEL

Di 11 Teşrîn 2003 de, di kongra ku li çiyayê Qendîlê, li Kurdistana Iraqê, li nêzîkî sînorî îranî, ku 360 şande beşdarî wê bûn, KADEKê (navê 2mîn ê PKKê) da zanîn ku ew xwe fesx dike û partiyeke “nuh” ava dike : KONGA GEL. Di daxuyaniyeke çapemeniyê de, serokê wê yê nuh, Zubeyir Aydar, 42 salî, da zanîn ku ew veqetînxwaziyê naxwaze û ku bangî Tirkiyê dike ku giftûbêjan bike, lê ku ewê çekên xwe, ji bo parastina xwe, bihêle.

Eger em werin Abdullah Öcalan, ku heta nuha serokê vê partiyê bû û ku ji 1999 de li zîndana girava Imrali ye, ew “serokê gelê kurd” hat tayîn kirin !

Li gel hemî van guherandinên navan, wezareta amerîkî ya karên derve di 14 Teşrîn de da zanîn ku ew her rêxistineke ku ji PKKê hatiye weka têrrorîst dibîne.

Par, di 2002 de, KADEKê partiyek li Kurdistana Iraqê, bi navê “Partiya Çareserkirina Dêmokratîk a Kurdistan” ava kiri bû. Di dawiya Çirî 2003 de jî eynî partî bi navê “Partiya Yekîtiya Dêmokratîk” li Sûriyê, û piştre yeke din li Kurdistana Îranê jî ava kir ! ! 

IRAQ Û KURDISTANA IRAQÊ

GIRTINA SADDAM HUSEYN

Di 13 Kanûn 2003 de, serokê berê yê Iraqê, Saddam Huseyn, li dawiyê ji aliyê serbazên amerîkî li qulike nêzîkî gundekî Tekrîtê, navçeya zabûna wî, hat girtin. Çi dawiyeke nizm ji bo hovekî weha !  Ew hemî roj ji aliyê têlêvîzyonên hemî cihanê hat nîşan dan : por û riya wî tevlihev, çavên wî hunda û tirsonek .. Piştî reveke nêzîkî 8 mehan, wî cinayetên xwe pejirandin lê poşman ne bû !  Ji bo wî, bi sed hezaran kesên êşkencekirî, cîhil, qirkirî, gazkirî, avêtî gorên tevane … hêjayî çarenûsa xwe bûn, ji bo ku ew diz yan serhil bûn !  Piştî çend mehan, ewê dadmendî ji bo vê nijadkujiyê jê hesaban bixwaze. Em hêvî dikin ku hovên din, ku dibe ku jê hinek piçûktir bin, ji vê fêra xemgîn hîn bibin û tecrube bikin ku welatê xwe dêmokratîk bikin, berê ku zêde dereng bibe.

Piştî girtina vî qatilî, hogirên wî û têrrorîstên din dev ji kirinên xwe yên kirêt ber ne dan; di vajayê (eks) wê de, ev girtin wan bêtir dehf da heyfhildanê. Êrîşên rojane, ne tenê li dijî Amerîkiyan, lê li dijî polîs û sîvîlên iraqî û kesên biyanî jî, nîşan didin ku ew li dijî her guhertineke dêmokratîk in û ku ew diktaroriyeke ba’sî yan fanatîzmeke olî dixwazin. Çavnêr dibêjin ku nêzîkî 80% ji van êrîşan ji aliyê merivên Saddam Huseyn û 20% ji aliyê islamiyên ku ji welatên hevsî (cîran) hatine tên kirin.

Em hêvî dikin ku derbasbûna hêdî ya desthilatê destê Iraqiyan û baştirbûna rewşa aborî karibin van kirinên têrrorîst kêmtir bikin yan jî bicarek rakin. Ji bo vê amancê, beşdarbûna welatên Yekîtiya Ewropî û Rêxistina Neteweyên Yekbûyî (NY), ji derveyî ya Amerîkayê, gelek pêwîst e.

BALEFIRGEHEKE HERÊMÎ LI SULEYMANIYÊ

Di 20 Tebax 2003 de, karên ji nuh de avakirina balefirgeha Bakrajo, li nêzîkî Suleymaniyê, ku ji aliyê Saddam Huseyn di 1988 de, ji bo derbaskirina leşkerê xwe, hati bû ava kirin dest pê kir. Ewê ev kar di nêzîkî 1 Kanûn 2003 de kutah bibin (biqedin).

PROTÊSTO LI KERKÛKÊ JI BO MAFÊ BILINDKIRINA ALA KURDÎ

Di 8 Îlon 2003 de, bi dehan Kurd kevir avêtin serbazên amerîkî li Kerkûkê, ji bo ku evên dawîn ala ku li herderê vî bajarî hati bû bilind kirin rakirin. Kerkûk ji berê di bin desthilata Saddam de bû û ne diket nav sînorên Kurdistana ku ji dema şerrê Kendavê di 1991 de, di bin parastina hêzên hevalbend de, azad bûye.  

Piştî ku desthilatên herêmî giftûbêj bi nimînendeyên komên êtnîkî yên cihê re dest pê kirin, bajar ji nuh de hêsa bû. Parêzgarê (walî) Kerkûkê Kurd e, cîgirê wî Ereb e û sekretêr jî Asûrî ye.

GIRÊDANÊN SEROKÊ ENIYA TIRKMENÎ BI SADDAM RE HEBÛN

Di 9 Îlon 2003 de, kovara hefteyî ya kurdî ya serbixwe, Cemawar, belgeyên ku girêdanên di navbera Eniya Tirkmenî, ku nêzîkî Enqerê ye, û Saddam Huseyn de dipeyitînin (isbat dikin) weşandin. Di nav van belgeyan de, nameyên ku tê de imzaya serokê vê Eniyê, Sanan Ahmed El-Qassab, ku hin ji wan ji polîsê dizî yê iraqî re û hin jî ji Saddam bixwe re hati bûn şandin, hene.

LÎGA EREBÎ ENCUMENA HUKM A IRAQÎ NAS DIKE

Di 9 Îlon 2003 de, wezîrê karên derve yê Iraqê, Hoşyar Zîbarî (Kurd) bi awakî fermî (resmî) li civîna Lîga Erebî li Qahirê hat pêşwazî kirin. Ew li ser kursiyê Iraqê rûnişt û axaftineke ku jê re çend caran hat çepik lê xistin kir. Lîga Erebî ku tê de 22 welat hene da zanîn ku ewê pêwendiyan bi Encumena Katî ya Hukm, heta derketina hukûmetekê ji hilbijartinan, bike.

PAUL BREMER RASTÎ MESÛD BERZANÎ DIBE

Di 11 Îlon 2003 de, administratorê sîvîl ê amerîkî li Iraqê, Paul Bremer, tevî şandeyekê çû seredana Mesûd Berzanî, serokê PDKê, li Selaheddîn, li nêzîkî Hewlêrê. Wan li ser fêdêralîzmê giftûbêj kirin. Encumena Katî ya Hukm prensîpa fêdêralîzmê pejirandiye, lê ew dixwaze ku li ser bingeheke idarî be. Lê, tevayiya Kurdan fêdêralîzmeke li ser bingeha erdnigariyî (coxrafî) û siyasî, û ragihandina Kerkûk û navçeyine din ên kurdî ku ji berê li bin Saddam  bûn, Kurdistanê dixwazin.

SEREDANA COLIN POWEL HALABCAYÊ

Di 15 Îlon 2003 de, wezîrê amerîkî yê karên derve, Colin Powell, bi hogiriya her du serokên kurd û kesahiyên siyasî yên kurd, çû seredana Halabcayê, bajarekî kurdî yê piçûk, li nêzîkî Suleymaniyê, ku tê de, di 1988 de, 5.000 kes bi gazan hatin fetisandin. Ew li ber goristana bajêr bi rûmet rawestiya û çû seredana muzêya Halabca, ku ji bo bîranîna qurbanan hatiye ava kirin.

SEROK BUSH PÊŞWAZIYA DU WEZÎRÊN IRAQÎ DIKE

Di 22 Îlon 2003 de, serokê amerîkî, George W. Bush, pêşwaziya du wezîrên iraqî, Banû Nesrîn Berwarî (Kurd), wezîra karên tevane, û Eyhem El-Samarraî, wezîrê êlêktrîkê, kir.

Piştî rasthatinê, Banû Berwarî ji rojnamevanan re got ku li Bexdadê destpêka pêşdeçûnekê tê xuya bûn û ku piştî 35 sal pelixandin, pînekirina têkdanan (xerabkirin) ewê zeman bistîne. Mîrza Samarraî jî got ku nuha Iraqî dikarin bi serbestî bipeyivin, ku 86 rojnameyên azad hene û ku ji berê bitenê 3 rojnameyên ku ji aliyê hukûmetê hati bûn kontrol kirin hebûn.

BIRYARA KÊMKIRINA XEBATA DU TÊLÊVÎZYONÊN EREBÎ

Di 23 Îlon 2003 de, Encumena Katî ya Hukm biryareke ku tê de endîşeya xwe ya mezin ji weşanên neberpirsiyar (bê mesûliyet) ên hin organên çapemeniyê, nemaze her du têlêvîzyonên El-Cezîre û El-Erebiyye, nîşan da stend. Wê ew bi teşwîqkirina şiddet û anarşiyê tawanbar kirin û biryar stend ku, weka inzar, wan bi awakî katî dûr bixe.

AMERÎKÎ PARASTINA SÎRONÊ IRAQÎ TESLÎMÎ POLÎSÊ IRAQÎ DIKE

Di 28 Îlon 2003 de, leşkerê amerîkî berpirsiyariya parastina sînorê hessas û zor ê îranî-iraqî, ku dirêjayiya wî 340 km e, da Hukûmeta Katî ya Iraqî. Ev sînor li nêzîkî çiyayên Kurdistanê dest pê dike û li Başûrê Rojhilata Bexdadê kutah dibe (diqede).

NY KARBIDESTÊN XWE DIKIŞÎNE

Di 30 Îlon 2003 de, RNY (Rêxistina Neteweyên Yekbûyî) biryar stend ku piraniya karbidestên xwe yên ku li Iraqê bûn bikişîne. Ji 600 kes, bitenê 50 kes mane. Lê nêzîkî 400 karbidestên iraqî bi evên dawîn re kar dikin ji bo ku projeyên NY bajon (dewam bikin). Ev biryar ji sedema êrîşa li dijî avahiya wê li Bexdadê, di 19 Tebax 2003 de, û kuştina nimînendeyê wê, Sergio De Mello, hat stendin.

PARLEMENTA KURDÎ FÊDÊRALÎZMÊ DIXWAZE

Di 4 Çirî 2003 de, Parlementa Kurdî li Hewlêrê civiya û biryar stend ku ji Encumena Katî ya Hukm bixwaze ku fêdêralîzmê li Iraqê bipejirîne.

RAGIRTINA ENDAMÊN KOMA ANSAR EL-ISLAM

Di 14 Çirî 2003 de, hêzên amerîkî li Bakurê Mûsilê berpirsiyarekî mezin, N° 3 yê koma têrrorîst Ansar El-Islam, Aso Hewlêrî, ku bi girêdanên bi El-Qaîde re hati bû gûman (şubhe) kirin, girt. Ev kom li Kurdistana Iraqê, li nêzîkî sînorê îranî, bi cî bû bû, lê ew ji aliyê hêzên amerîkî û kurdî, berê şerrê Iraqê di Adar 2003 de, hat rakirin. Lê gênêralê leşkerê amerîkî, John Abizaid, di 21 Tebax de da bû zanîn ku hin endamên Ensar El-Islam çû bûn Bexdadê û ku beşdarî êrîşên têrrorîst dibûn. 

Di 23 Çirî 2003 de, hêzên ewlehiyê yên kurdî li Kerkûkê endamekî din ê Ansar El-Islam, Razkar Ehmed, ragirt û teslîmî Amerîkiyan kir.

ENDAMEKÎ KEVN Ê ENIYA TIRKMENÎ WÊ BI GIRÊDANA BI ENQERÊ RE TAWANBAR DIKE

Di 16 Çirî 2003 de, endamekî kevn ê girîng ê Eniya Tirkmenî ya Iraqî, Sami Şabak, da zanîn ku ew ji vê eniyê qetiya ji bo ku piraniya biryar û planên wê li Enqerê tên pêk anîn. Wî, tevî endamine din ên girîng ên vê Eniyê, partiyeke nuh bi navê “Rêxistina Tirkmenî ya Libêral” ava kir.

Şabak rastand ku siyaseta Eniya Tirkmenî ya Iraqî li dijî siyaseta gelê tirkmen li Iraq û Kurdistanê ye. 

Belgeyên ku li bal polîsê dizî yê kevn ê iraqî hatin dîtin nîşan da ku serokê berê yê vê Eniyê, Qessab Axa, girêdanên wî bi Saddam Huseyn re hebûn, ji bo têkdana (xerab kirin) tecrubeya xweidarekirinê li Kurdistana Iraqê. Di 2003 de jî, Amerîkiyan çend hêzên taybeî yên tirkî li Suleymaniyê, ku bi Eniya Tirkimenî re ji bo kuştina parêzgarê Kerkûkê kar dikir, ragirtin.

Ji derveyî Eniya Tirkmenî ya Iraqî, hemî partî û tevgerên din ên tirkmenî li Iraqê siyaseteke baş li hemberî Kurdan û tevayiya desthilatên iraqî dajon û Tirkiye bi xwexistina nav karên wan tawanbar dikin.

ENCUMENA EWLEHIYÊ YA NY JI BO IRAQÊ DENG DIDE

Di 16 Çirî 2003 de, Encumena Ewlehiyê ya Rêxistina Neteweyên Yekbûyî (RNY), bi yek dengî, Sûriye jî tê de, pêşniyara amerîkî li ser Iraqê pejirand. Li gora vê biryara nuh N° 1511, Encumena Katî ya Hukm a Iraqê divê ku zagoneke bingehî heta 15 Kanûn 2003 amade bike. Piştre, divê ku hilbijartin bibin û Amerîka divê ku desthilatê bide Iraqiyan. Şandeyeke iraqî ku ji endamên Encumena Katî ya Hukm û wezîrê derve pêk bû bû beşdarî vê civîna girîng bû. 

Amerîka hêvî dikir ku bi vê biryarê ewê bêtir welatên ewropî beşdarî ji nuh de avakirina Iraqê û şandina leşker bibin. Lê Almanya, Fransa û Rûsya ne pejirand ku alîkariyeke leşkerî bidin û Almanya got ku ewê alîkariya xwe ya diravî (malî) ji Iraqê re bêtir (zêde) bike.

KONFÊRANSA HUKÛMETA NAVÇEYÎ YA KURDÎ LI PARLEMENTA EWROPÎ, LI BRUKSÊLÊ

Di 16 Çirî 2003 de, nimînendeyê Hukûmeta Navçeyî ya Kurdistana Iraqê li bal Yekîtiya Ewropî li Bruksêlê, Burhan Caf, bi hevkariya Koma Sosyalîst a Ewropî, li Parlementa Ewropî li Bruksêlê konfêranseke bi navê “Wêbê û dêmokrasî li Iraq û Kurdistana Iraqê – Projeyeke ewropî”. Konfêransê rojek ajot û tê de ev kesahî peyivîn : Hannes Swoboda, cîgirê serokê koma sosyalîst a ewropî li Parlementa Ewropî; nimînendeyek ji Weqfa France Libertés a Banû Danielle Mitterand; Dr Şefîq Qezzaz, wezîrê hevkarî û alîkariya mirovî yê hukûmeta kurdî; Baron Emma Nicholson, cîgira serokê encumena karên derve, mafên mirov, ewlehiya tevane û siyaseta ewlehiyê ya Parlementa Ewropî; Banû Ann Linde, sekretera navneteweyî ya partiya soyal-dêmokrat a swêdî; Hary van Bommel, endamê hollandî yê Parlementa Ewropî; Baron Sarah Ludford, endama encumena mafên welatvanan li Parlementa Ewropî; Jonathan Randal, nûçegihanê berê yê Washington Post û nivîskar; Ebdul Kerim Haşim, nimînendeyê tevgera şîî ASRII; Dr Selah El-Şakilî, nimînendeyê Iraqi Entreprise Group; Raid Fehmî, weşankerê kovara iraqî El-Saqafa El-Jedida; Prof. Irnerio Seminatore, mudîrê Institut des Relations Internationales li Bruksêlê; Jiya Nûrî, nimînendeyê Yekîtî Niştimanî Kurdistan li Hollanda; Jon Greenwald, cîgirê serokê International Crisis Group li Bruksêlê; Jan Marnius Wiersma, endamê encumena karên derve li Parlementa Ewropî. 

Piştî konfêransê koktêlek hat pêşkêş kirin.

SEREDANA NIMÎNENDEYÊ HUKÛMETA NAVÇEYÎ YA KURDÎ NY, LI JENÊVÊ

Di 20 Çirî 2003 de, şandeyeke Hukûmeta Navçeyî ya Kurdistana Iraqê, bi serokatiya nimînendeyê wê li Jenêvê, Dîndar Zîbarî, çû seredana rapportorê taybetî yê Rêxistina Neteweyên Yekbûyî (NY) ji bo Iraqê û endamê encumena mafên mirov, Andreas Mavrommatis. Babetên ku pê re hatin giftûbêj kirin li ser pelixandinên cihê yên mafên mirov di bin desthilata kevn de û pirsên îro ku jê derketin bûn ev bûn :

· Derhatîbûna iraqî û zagona (qanûn) li ser netewahiyê (cinsiyet).

· Pirsa cîhilên hundirî, hebûnên (mal) stendî, rewşa gelek xerab a penaberên ku li welatên hevsî (cîran) û yên din in.
· Têkdanên (xerakirin) ku piştî serhildana şîiyan bûn û yên bajar û gundên kurdî û cîhilbûna rûniştevanên wan.
· Seredana Mavrommatis zîndana Ebû Xreyb û gorên tevayî ku li vê navçê hatin dîtin.
· Girtina jinên kurd weka girtiyên siyasî, stendina namûsa wan ji aliyê rêjîma berê û êşa wan ji aliyê civakî piştî azadkirina wan.
KURD DIXWAZIN  KU BAJARÊ TUZ XURMATÛ VEGERE NAVÇEYA KURDISTANÊ

Di 23 Çirî 2003 de, Rêxistina Mafên Mirov li bajarê Suleymaniyê nameyek ji Paul Bremer, Encumena Katî ya Hukm a Iraqî û Parlementa Kurdî re nivîsî û tê de xwest ku bajarê kurdî Tuz Xurmatû, ku ji berê di bin Saddam Husein de bû, bê vegerandin idara kurdî û ku xelkê wî ku qurbanê guherandinên êtnîkî bûn bên tawîz kirin.

FERHENGEKE INGILÎZÎ-KURDÎ JI BO ZAROKAN

Di 24 Çirî 2003 de, cara yekemîn ferhengeke ingilîzî-kurdî ji bo zarokan li Kurdistanê hat weşandin. Ew ji aliyê Nûrî Qadir Seîd hat amade kirin û ji aliyê wezareta kurdî ya hevotinê (perwerdekirin) hat “sponsor” kirin. Ew nêzîkî ferhenga Oxford e.

KONFÊRANSA NAVNETEWEYÎ YA WELATÊN ALÎKAR LI MEDRÎDÊ

Di 24 Çirî 2003 de, konfêransa navneteweyî a welatên alîkar ên Iraqê kutah bû (qediya). Ewê Amerîka 20 milyon dolar, Japon 5 milyar, Banka Cihanî ji 3 heta 5 milyar, Fonda diravî ya navneteweyî di navbera 2,5 û 4,25 milyar, Erebistana Suûdî 1 milyar, Ingiltere 940 milyon, Kuweyt 500 milyon, Yekîtiya Ewropî 233 milyon û Korêya Başûr 200 milyon bidin. Bi tevayî 33 milyar. 2/3yên alîkariyê ewê weka deyn bên dayîn. Îran ewê krêdiyeke bi 300 milyon dolar veke û Rûsya soz da ku  4 milyar dolar bi riya şirketên xwe bide. 

Her welatek ewê vê alîkariyê bi awayê xwe û bi riya rêxistin û şirketên xwe bide. Beşeke mezin ji alîkariyê ewê bi riya rêxistinên NY bê dayîn. NY û Banka Cihanî bawer dikin ku heta sala 2007 ewê ji Iraqê re 56 milyar dolar pêwîst bibin. 

RÛNIŞTEVANÊN XANAQÎNÊ DIXWAZIN KU BÊN GIRÊDAN KURDISTANÊ

Di 30 Çirî 2003 de, rûniştevanên bajarê Xanaqînê û yên qezayên wî, Celewla û Sediye, xwe pêşan da û nameyek ji serokê hêzên hevalbend li Xanaqînê re nivîsî ji bo ku Xanaqîn bibe parêzgariyeke girêdayî Kurdistana Iraqê. Xanaqîn û derdora wê di bin idara Saddam de bûn û gelek hati bûn ereb kirin.

CIVÎNA WELATÊN HEVSÎ YÊN IRAQÊ LI ŞAMÊ, BÊ IRAQ !

Di 2 Teşrîn 2003 de, li Şamê, li Sûriyê, civîneke welatên hevsî (cîran) ên Iraqê bû. Wezîrên karên derve yên Sûriye, Îran, Tirkiye, Erebistana Sûudî û Kuweytê beşdarî wê bûn ji bo giftûbêjkirina rewşa Iraqê û pêwendiyên wan pê re. Wezîrê karên derve yê iraqî, Hoşyar Zêbarî, ne hati bû vexwendin (dawet kirin) !  Di bin tehdîda boykotkirinê de, ji aliyê welatên erebî, Sûriye di xuleka (deqqe) dawîn de ji rêzdar Zêbarî re vexwendinek şand û jê re got ku ew nikare beşdarî civînê bibe, lê ku ewê piştî civînê rastî beşdaran bibe !  Rêzdar Zêbarî ev “vexwendina” nizmker nepejirand.

DAWIYA BERNAMA PÊTROL-HEMBERÎ-XWARINÊ
Di 21 Teşrîn 2003 de, Bernama “Pêtrol li hemberî xwarin” ku NY di 1996 de, bi biryar N° 986, pêk anî bû, ji bo ku alîkariya Iraqiyên ku di bin ambargoya li ser Iraqê de bûn bike, kutah bû.

Ev bername heta nuha ji aliyê NY dihat idare kirin. Proje, li hemberî firotina Iraqê pêtrola bi 65 milyar dolar, hatin pêk anîn. Para Kurdan jê 13% bû, ango 8 milyar. Ev yek li gel ku gelheya kurdî nêzîkî 25% ji ya iraqî ye, lê 1/3 Kurdistanê ji Saddam re hati bû hiştin (navçeya li bin yeksaniya “parallêl” 36mîn). Bi ser de jî, li gel ku Kurdistan di bin parastina hêzên hevalbend de bû û bicarek ji Saddam azad bû, NY diviya ku berê pêkanîna projeyên li Kurdistanê bi Saddam Huseyn re giftûbêj bike. Saddam hergav destûra xwe ne dida van projeyan. Hukûmeta kurdî gelek caran diviya ku ji xwe re çareyek bibîne û hevkariya wê bi NY re carna zor bû. Ji para 8 milyaran, bitenê 4 milyar hatin xerc kirin. 4 milyarên mayîn li bankan, li Fransa, hatin cemidandin. 

Di 21 Teşrîn 2003 de, bi ayineke (merasîm) fermî li Parlementa kurdî, NY projeyên mayîn teslîmî Kurdan kirin. Ji nuha û pê de ewê Kurd, di bin sîwana (şemsiye) Buroya Koordînasyona Projeyan de, ku mudîrê wê Ekrem Caf e, van projeyan bi hevkariya idara amerîkî ya katî pêk bînin.

ÎRAN Û KURDISTANA ÎRANÊ

TIRKIYE 16 DIJBERÊN KURD ÊN ÎRANÊ TESLÎMÎ TEHRANÊ DIKIN

Di 8 Îlon 2003 de, Tirkiye 16 dijberên (muxalif) Kurd ên Îranê ku li kampa penaberan a Wanê, li Kurdistana Tirkiyê, dijiyan teslîmî Îranê kirin. Ew li bal Kommîsarya Bilind a Penaberan a Rêxistina Neteweyên Yekbûyî (HCR) hati bûn qeyd kirin û wan dixwest ku biçin welatekî din. 

5000 PENABERÊN KURD ÊN ÎRANÊ LI WANÊ DI BIN TIRSA QEWIRANDINÊ DE NE

Di 10 Îlon 2003 de, rêxistina Kurdish Human Rights Watch di daxuyaniyeke çapemeniyê de got ku 5.000 penaberên Kurd ên Îranê ku li Wanê ne di bin tehlika vegerandina Îranê de ne û ku ewê jiyana wan li wira di bin tehlikê de be. Piraniya wan endamên PDKÎ (Partî Dêmokratî Kurdistana Îran) ne yan ji merivên endamên wê ne. 

XELATA NOBÊLê YA AŞÎTIYÊ JI PARÊZER ŞÎRÎN EBADÎ RE

Di 10 Çirî 2003 de, Xelata Nobêlê ya Oslo ji Banû Şîrîn Ebadî, dadmendeke kevn û parêzer, re ji bo têkoşîna wê ji bo mafên jin û zarokan hat dayîn. Banû Ebadî 56 salî ye. Di 1974 de, ew jina yekemîn a dadmend bû. Piştî serhildana 1979 û hatina Komara Islamî ya Ayatollah Khomeynî, ew neçar bû ku vî karî berde. Dema ku ev xelat jê re hat tayîn kirin ew bi tesadufî li Parîsê bû. Gava ku wê ev nûçe bihîst, ew gelek şaş bû.

Piştre, dema ku ew çû Oslo ji bo ku xelata xwe bistîne, wê û serokê encumena xelatê hema rexna siyaseta hukûmeta îranî ne kir !  Ev yek ji bo ku ew diviya ku vegere Îranê. Di vajayê (eks) vê de, her du jî rexneyên gelek hişk li Amerîka û Israîlê kirin !

KOVAREKE HEFTEYÎ YA KURDÎ HAT QEDEXE KIRIN

Di 20 Çirî 2003 de, dadmendiya îranî kovareke hefteyî ya kurdî, Avaye Kurdistan, ku ji aliyê Alî Nemat Zade, parlementerekî kevn, dihat weşandin piştî hejmara 4mîn girt. Ev qedexekirin ji aliyê rêxistina Reporterên Bê Sînor hat teşhîr kirin.

REPORTERÊN SINORNENAS DOZÊN ROJNAMEVANÊN GIRTÎ TEŞHÎR DIKIN

Di 21 Çirî 2003 de, rêxistina Reporterên Bê Sînor bangî rawestandina dadgehkirina (mehkemekirin) li paş deriyên girtî ya rojnamevanan li Îranê kir û xwest ku ewên ku bi nedadî (bê edalet) hatin girtin bên azad kirin.

Berê vê yekê, di 15 Çirî de, berdevkê dadmendiya îranî, Xolam Hoseyn Elham, rastandi bû ku 3 rojnamevanên ku di 14 Hezîran 2003 de – Taxî Rahmanî “Omîdê Zangan”, Reza Ali Canî û Hoda Saber – li zîndanê bûn. Lê wî tu agahdarî, ne li ser sedemên girtina wan û ne jî li ser mêjû (tarîx) û ciyê dadgehkirina wan, da. Ji 40 rojan de, parêzer û malbatên wan li ser wan tutişt, ji xeynî ku wan mangirtineke (grêv) birçîbûnê dest pê kiri bû û ku ew hîn jî li hucreyên tenha bûn, nizani bû.

Di 20 Çirî 2003 de, 100 parêzer, xwendekar û rêformîstên aktîf mangirtineke birçîbûnê li Tehran û piraniya bajarên Îranê dest pê kir. Heta Mohsin Kadiva, berpirsiyarê tevgera oldarên rêformîst, jî got ku berpirsiyarên hişk ên desthilatê Îranê kir zîndana mezintirîn ji bo rojnamevan û aktîvîstên siyasî li Rojhilata Nêzîk.

PENABERÊN KURD ÊN ÎRANÊ LI IRAQÊ

Piştî 24 çar sal libendabûn, Kurdên Îranê ku li kampa penaberan El-Taş, nêzîkî Remadî, li Rojavaya Iraqê, hîn jî li benda destûra vegera xwe ciyê xwe ne. Serokên wan got ku

 ew dixwazin bên guhastin Kurdistana Iraqê, ji bo ku ew bawer nakin ku hukûmeta Îranê bipejirîne ku pêşwaziya wan bike. Ewên ku hest dikin (dihessin) ku ew dikarin vegerin, ditirsin ku nikaribin zarokên xwe bişînin dibistanê yan jî ew bên qewirandin

KURDISTANA SÛRIYÊ

AMNESTY INTERNATIONAL KAMPANYEKÊ JI BO GIRTIYÊ KURD Ê SÛRIYÊ VEDIKE

Di 04 Îlon 2003 de, rêxistina Amnesty International li Londonê kampanya ji bo azadkirina girtiyê kurd Xelîl Sulêman, ku di 30 Tebax 2003 de ji aliyê hêzên ewlehiyê yên sûrî li ciyê karê xwe, li servîsa Çandinê (ziraet), li gundê Tel El-Daman, li parêzgariya Helebê, hati bû ragirtin û ku piştre xuyaye ku hat birin zîndaneke polîsê dizî li Şamê, vekir. 

Mîrza Xelîl Sulêman endazekî çandinî (muhendisê ziraî) ye. Heta nuha, tu sedem ji bo ragirtina wî ne hatiye dayîn û tukes nizane tawanbariya wî çi ye.  Haya Amnesty ji tu cinayeteke ku wî kiribe nîn e û ew ragirtin û girtina wî weka illêgal (ne şer’î) dibîne. 

Di 1994 de, Xelîl Sulêman weka namzedekî serbixwe ji bo hilbijartinên parlementerî hati bû tayîn kirin. Ji wê gavê de, ew bi pergal (bi awakî muntazam) hati bû li dû ketin û ciyê karê wî 240 km dûrî mala wî hat guhastin. Ragirtin û girtina wî beşek ji rêzeyeke bê dawî ya pelixandinên aktîvîstên Kurd ên Sûriyê ji aliyê desthilatên sûrî ne. 

Di dirêjayiya her du salên dawîn de, du Kurd di binçavê de mirin, weka ku xuya ye, ji sedema êşkence û hovîtiya polîsî. Qurbanê dawîn Xelîl Mustafa bû. Ew di Tebax 2003 de, piştî ku li zîndana polîsê dizî yê Helebê hat êşkence kirin, mir. Ji Amnesty re agahdarî hatin ku di laşê wî de çavek nîn bû û ku li derên cihê birîn hebûn : çîpek ji du aliyan şkestî bû û serî bi birîn û nepixî bû. 

Li gora Amnesty, jimareke aktîvîstên kurd li zîndanê ne. Ji nav wan, her du girtiyên wicdan, Merwan Osman û Hesen Salih, ku piştî beşdarbûna xwepêşandaneke biaşîtî li Şamê hatin ragirtin û piştre birin Dadgeha Bilind a Ewlehiya Dewletê, bi tawanbariya “teşwîqkirina têkoşîneke sêktêr” û “tecrubekirina veqetandina perçeyek ji axa sûrî”. Ew li zîndana Adra, li nêzîkî Şamê ne. 

Ji Hezîran 2003 de, 7 Kurdên Sûriyê bê tawanbarî li zîndanê ne, ji bo ku ew beşdar bûn xwepêşandaneke biaşîtî li ber avahiya UNICEF li Şamê. Ew heta nuha li zîndana polîsê Mezzê, li Şamê, ne û di bin tehlika êşkencê de ne. Ew jî weka girtiyên wicdan dikarin bê hesab kirin, ji bo ku ew bitenê ji bo bicîanîna mafê azadiya ravekirinê (peyv) hatine girtin.

RAWESTANEK LI BER ENCUMENA WEZÎRAN LI ŞAMÊ

Di 05 Çirî 2003 de, nêzîkî 200 Kurdên ku ji netewahiya sûrî, li gora zagona jimartina awarte di 1962 de, bêpar (mehrûm) in li ber avahiya encumena wezîran li Şamê rawestiyan. Wan bê deng kaxizên xwe yên qeydbûnê yên sor, ku ciyê karta zanavê (hewiye) digirin, bilind kirin ji bo ku mafên xwe yên kêmtirîn ên welatvaniyê, ku ew jê ji 40 sal bêtir de bêpar in, bixwazin. Jimarek ji aktîvîstên mafên mirov û parêzeran jî beşdar bû bûn. Piştre, şandeyek ji sê kesan ji aliyê serokwezîr Najî Atrî hat pêşwazî kirin û wan noteke ku tê de trajêdiya xwe tînin bîra wî û mafê qeydbûnê weka welatvanên sûrî dixwazin da wî.

Baş e ku em li vira bînin bîran ku hukûmeta sûrî di 1962 de zagoneke bi sernivîsa “Qayîşa erebî” ku dixwest ku beşek ji Kurdistana Sûriyê bike erebî derxisti bû. Û ji bo ku “isbat bike” ku rûniştevanên kurd ên vê navçê “biyanî” ne, wê jimartineke awarte di 2 Çirî 1962 de kir û piştî wê 120.000 Kurd weka ne sûrî hatin îlan kir û hukûmetê iddia kir ku dê û bavên wan yan kal û pîrên wan di destpêka sedsala 20mîn de ji Tirkiyê hati bûn. Bi vî awayî, ew ji kartên xwe yên zanavê û ji gelek mafên din, weka kirina karekî fermî, kirîna mal yan erdekî … bêpar bûn. Îro, jimara van Kurdan gihajtiye nêzîkî 200.000, ango zarok û neviyên wan jî eynî nedadiyê dikişînin. 

XWEPÊŞANDAN BI HINCETA ROJA NAVNETEWEYÎ YA MAFÊN MIROV

Di 10 Çirî 2003 de, bi hinceta roja navneteweyî ya mafên mirov, Kurdan li Şamê xwe pêşan da. Roja din, xwepêşandanên din li bajarên ewropî yên cihê, ku Bruksêl jî di nav wan de bû, hatin kirin.

SERSALIYA 10mîn A WEFATA OSMAN SEBRÎ

Di 11 Çirî 2003 de, bi vexwendina (dawet) Encumena Xelata Cigerxwîn û ya Xelata Osman Sabrî, ronakbîrên kurd li Qamişlî 10 saliya wefata Osman Sabrî, aktîvîstê kurd ê mezin ku jiyana siyasî û çandî ya Kurdên Sûriyê nîşan kiriye û ku ji 18 car bêtir keti bû zîndanê, pêk anî. 

Di destpêkê de, nivîskar Konê Reş li ser jiyana Osman Sabrî peyivî. Piştre, gelek nivîskar û helbestvan bi rêz (bi dor) rûmeta wî kir.

RIYAD EL-TURK, “MANDÊLAYÊ EREBAN” Û KURD

Di 16 Çirî 2003 de, semînerek li Stokholm, Swêdê, ji bo Riyad El-Turk, dijberê (muxalif) sûrî yê navdar, ku 17 sal li zîndanên sûrî de ma û ku “Mandêlayê Ereban” tê bi nav kirin, hat pêk anîn. Piştî axaftina wî, lêgerekî kurd, Dr Ebdul-Basêt Seyda li ser rewşa Kurdên Sûriyê pirs pirsî. Mîrza El-Turk ewha bersîva wî da : “gotina te ji guhekê ket û ji guheke din derket” !

Piştî çend rojan, Riyad El-Turk li Kanada hati bû vexwendin. Dema ku beşdarekî kurd dîtina wî li ser pirsa kurdî pirsî, wî ewha bersîv da : “Ez napejirînim ku Kurdek ji min re nexşeya (xarite) Kurdistnê ku sînorên wê digihêjin Firatê bîne, dema ku Kurdên Iraqê axa xwe ji êrîşkerên amerîkî re vekir. Ev xiyanet e” !

BÎRANÎNÊN 100 SALIYA CIGERXWÎN

Di 22 Çirî 2003 de, bi hinceta 100 saliya helbestavanê navdar Cigerxwîn, jimareke mezin ji ronakbîrên kurd li dora gora wî, ku li hewşa mala wî li Qamişlî ye, civiyan. Ew li ser jiyana wî peyivîn û helbestên wî yên germ û ku roleke mezin di hişyarkirina hestê (hiss) neteweyî yê kurdî di destpêka sedsala 20mîn de lîzt gotin.

Li Kurdistana Iraqê jî, di 22 û 23 Çirî de, du bîranîn li suleymaniye û Duhokê hatin pêk anîn.

DOZA 14 KURD

Di 22 Çirî de, doza (da’wa) 14 Kurd, ji bo xwestina beşdarbûna konfêranseke bi sernivîsa “40 sal piştî daxuyaniya rewşa awarte û hukmên urfî li Sûriyê” ku diviya ku li kluba Ebdul-Rehman El-Kewakibî ji bo dyaloga dêmokratîk li Helebê bihata pêk anîn, lê ku ji sedema tezyîqên hêzên ewlehiyê hat rakirin, vebû.

Doz li ber dadmendekî leşkerî li Helebê vebû û ji 50 parêzer (avukat), ji 190 ên ku li parêzgariyên cihê yên Sûriyê dijîn û ku xwest ku van 14 tawanbarkiriyan (bisûckirî) biparêzin, bêtir beşdar bû bû. Şandeyeke Kommisyona Ewropa li Sûriyê jî beşdar bû. Li derve, jimareke mezin ji aktîvîstên mafên mirov û kesahiyên (şexsiyet) çandî û siyasî piştgiriya xwe nîşan da.

Doz ji bo 30 Teşrîn 2003 hat şûn de xistin, ji bo ku 5 tawanbarkirî ne hati bûn vexwendin !

HELBESTVAN YÛSIV BERAZÎ XELATA FÊSTIVALA 11mîn A HELBESTA KURDÎ DISTÎNE

Di 24 Çirî 2003 de, Fêstivala 11mîn a Helbesta Kurdî îsal xelat da Yûsiv Berazî, ku bi navê “Bûbûhar” tê nasîn. Ji 50 helbestvan bêtir, ku ji hemî navçeyên Kurdistan û Sûriyê hatibûn, beşdarî wê bûn.

EWLEHIYA SÛRÎ SEMÎNEREKE LI HESIÇÊ QEDEXE DIKE 

Di 28 Çirî 2003 de, şaxa ewlehiya (emniyet) sûrî ya bajarê Hesiçê semînereke siyasî û çandî li ser wiraseta ronakbîrî ya Yasîn El-Hafez, bi hinceta sersaliya 25mîn a wefata wî, qedexe kir.  

BURO YA KURDÎ


ya Pêwendî   û 

